
Ágrip  

Þessi ritgerð er 10 eininga lokaverkefni til BA gráðu í tómstunda- og félagsmálafræði við 

Háskóla Íslands. Ritgerðin fjallar um einelti, áhrif þess og hvernig leiklist getur stuðlað að 

bættum samskiptum hjá þolendum eineltis og þar með leitt til frekari vináttufærni. Í 

ritgerðinni verður fjallað um einelti almennt og undirflokka eineltis: þolendur, gerendur, 

taglhnýtingar og neteinelti. Þá verður farið yfir áhrif eineltis með áherslu á þolendur og 

gerendur/þolendur; mikilvægi samskipta og vináttu og loks mismunandi leiklistarform 

sem geta nýst í uppbyggingu samskipta- og vináttufærni þolenda eineltis. Einelti hefur 

skaðleg áhrif á andlega heilsu þeirra sem verða fyrir því, mismikil eftir einstaklingum. Í 

flestum tilfellum leiðir einelti af sér félagsfælni, kvíða og þunglyndi sem veldur því að 

einstaklingar sem verða fyrir einelti draga sig í hlé og ná ekki að þróa með sér 

samskiptahæfni og mynda vináttutengsl. Með mismunandi leiklistarformum er hægt að 

vinna gegn ýmsum hindrunum sem þolendur standa frammi fyrir þegar kemur að 

samskiptum og vinamyndun, s.s. að lesa í svipbrigði, vera virkir hlustendur og það samspil 

samskipta sem þarf til að mynda ný tengsl. 

Formáli 

Ég vil þakka leiðbeinanda mínum, Ásu Helgu Ragnarsdóttur, aðjúnkt, fyrir góða leiðsögn, 

hvatningu og ábendingar. Ég vil einnig þakka Jakobi Frímanni Þorsteinssyni, aðjúnkt, fyrir 

sína aðstoð við að kjarna þá stóru hugmynd sem ég hafði að lokaverkefni og benda á þann 

grunn sem ég byggði hugmyndina á. Fyrst og fremst vil ég þakka fjölskyldu og vinum fyrir 

þann stuðning og hvatningu sem þau veittu mér. Stjórn Leikfélags Hafnarfjarðar, 

Höfundasmiðja Leikfélags Hafnarfjarðar og þeir meðlimir sem urðu á vegi mínum þau 

skipti sem ég leit við í leikhúsið fá þakkir fyrir ábendingar, lán á bókum og að vera til 

staðar þegar ég var að bugast undan álagi.  

Þetta lokaverkefni er samið af mér undirrituðum. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða eigin verka, 

hvort sem um er að ræða ábendingar, myndir, efni eða orðalag. Ég þakka öllum sem lagt 

hafa mér lið með einum eða öðrum hætti en ber sjálfur ábyrgð á því sem missagt kann að 

vera. Þetta staðfesti ég með undirskrift minni. 

 

 

 

 

 

 

 

 

 

 

 

 

Reykjanesbær, ____.__________________ 20___ 

1 Inngangur  

Þegar ég gekk inn í skólabyggingu menntavísindasviðs HÍ á fyrsta misseri hafði ég þegar 

myndað mér hugmynd að lokaverkefni, ég hafði háleitar hugmyndir um framkvæmd og 

innihald verkefnisins sem tók síðan breytingum með hverri önninni. Þegar kom loks að því 

að setjast niður og hefja skriftir var hugmyndin svo yfirgripsmikil að ég vissi ekki hvar ætti 

að byrja. Eftir ráðleggingar og umræður komst ég að kjarnanum, grunninum að 

hugmyndinni minni, sem varð til þess að þetta verkefni varð til.  

Ég hef alltaf verið á þeirri skoðun að umræða um einelti, áhrif þess og leiðir til að 

sporna við, vinna úr eða vekja athygli á því, sé þörf og aldrei of oft kveðin. Ég tel mikilvægt 

að reyna að finna leiðir sem  hjálpa þolendum eineltis til að byggja upp samskiptahæfni og 

ýta undir frekari vináttutengsl. Þar sem ég hef verið viðriðinn leiklist meiri hluta ævi 

minnar fannst mér ákjósanlegt að skoða hvaða leiðir væru færar í heimi leiklistar til að 

vinna að uppbyggingu samskiptafærni hjá þolendum eineltis og þá hvort það myndi geta 

skapað aukin vináttutengsl. Rannsóknarspurning mín varð því: „Getur leiklist hjálpað 

þolendum eineltis?“. Það kom á óvart hve lítið hefur verið rannsakað um áhrif leiklistar í 

tengslum við einelti og hvaða gagn væri að kennsluaðferðum leiklistar fyrir þolendur 

eineltis hér á landi.  

Í byrjun greinagerðar verður farið yfir skilgreiningar á einelti og undirflokkum eineltis, 

þ.e. þolendur, gerendur og taglhnýtingar ásamt því að farið verður yfir hið nýja form 

eineltis; neteinelti. Í þriðja kafla verður fjallað um hvað afleiðingar einelti getur haft á 

þolendur, skilgreiningar á afleiðingum eineltis og alvarleika. Fjórði kafli fjallar um 

samskipti og samskiptafærni og mikilvægi þess til að mynda tengsl við annað fólk. Vinátta 

er efni fimmta kafla en þar er farið í mikilvægi vináttu og hvernig vinátta getur unnið gegn 

lélegri sálfsmynd, bældu sjálfsöryggi og félags- og sálfræðilegum kvillum. Sjötti kafli fjallar 

um leiklist og skilgreiningar á mismunandi leiklistarformum sem nýtast í vinnu með 

þolendur eineltis. Þar er sjónum varpað á leiklist sem stuðning við samskipta- og 

félagsfærni ásamt samvinnuþjálfun og tengslamyndun. 

1.1 Persónuleg reynsla hafði áhrif á val mitt 

Einelti er eitthvað sem, því miður, of margir verða fyrir. Sjálfur varð ég fyrir einelti sem 

stóð yfir í 15 ár og situr enn þann daginn í mér, þrátt fyrir sjálfshjálparvinnu og aukið 

sjálfstraust. Þar sem ég passaði ekki inn í “normið” í mínum heimabæ fékk ég að finna 

fyrir því og þurfti að sætta mig við það að mín æska litaðist af skoðunum annarra á því 

hvernig ég var. Einelti hefur það skaðleg áhrif að það getur eyðilagt æskuna fyrir fólki, 

litað hana neikvæðum, óþægilegum minningum sem yfirtaka þær jákvæðu og þægilegu.  

Þar sem ég ólst næstum upp í leikhúsi fór áhugi minn á leiklist að verða meiri en 

áhuginn á að vera á lífi. Ég þráði ekkert heitar en að geta lifað óáreittur líkt og margar af 

þeim persónum sem prýddu sviðið í leikhúsinu. Í fyrsta bekk í grunnskóla tók ég þátt í 

bekkjarleikriti og fann þar hversu vel mér leið á sviðinu. Átta ára tók ég þátt í  leiksýningu í 

fyrsta sinn með Leikfélagi Vestmannaeyja á uppsetningu þeirra á barnaleikriti. Eftir þá 

upplifun varð ekki aftur snúið mér fannst ég tilheyri hópi, hópi fólks sem studdi við bakið á 

mér, hjálpuðu mér og hvöttu mig áfram.  

Í dag er ég ennþá að stíga á svið, nú með Leikfélagi Hafnarfjarðar. Þar hef ég fengið 

tækifæri á að þroskast og þjálfa mig í leiklist, leikstjórn og leikritagerð. Það var ekki fyrr en 

í Leikfélagi Hafnarfjarðar sem ég leyfði mér að losa mig við þær hömlur og þau áhrif sem 

eineltið hafði haft á mig og nýta leiklistina sem tæki til að æfa mig í samskiptum, þar sem 

ég var orðinn bældur og lokaður vegna eineltis. Þar áttaði ég mig á þeim krafti sem 

leiklistin hefur til að móta mann sem einstakling, styrkja samskiptahæfni og auka 

möguleikana á vinamyndun. 

2 Einelti 

Í þessum kafla verður fjallað um einelti og skilgreiningar á því. Verður sjónum beint að 

mismunandi birtingamyndum eineltis og að auki einelti sem hefur aukist mjög á 

undanförnum árum: neteinelti. Þá verður fjallað um hugtökin gerendur, þolendur og 

taglhnýtingar og hvað felst í þeim.  

 

2.1 Skilgreining á einelti 

Einelti er, skv. skilgreiningum Olweus (2005:3), þegar einstaklingur verður endurtekið fyrir 

neikvæðu og óþægilegu áreiti eins eða fleiri og viðkomandi á erfitt með að verja sig. 

Einelti er ólíkt annarri árásargjarnri hegðun að því leytinu til að það tekur mið af þremur 

þáttum. Í fyrsta lagi á einelti sér oft stað milli einstaklinga sem tilheyra svipuðum 

aldurshópi. Einelti getur verið milli ungmenna, barna eða fullorðinna einstaklinga. Þegar 

óæskileg  hegðun af hendi fullorðinna í garð barna eða unglinga á sér stað teljum við það 

vera vanrækslu en ekki einelti. Í öðru lagi þá er óæskilega hegðunin  oft endurtekin yfir 

tiltekinn tíma þannig að mynstur er í samskiptum geranda og þolanda. Einstaka atvik þar 

sem óæskileg hegðun milli einstaklinga á sér stað er ekki dæmi um einelti. Í þriðja lagi 

einkennist oft samband milli geranda og þolanda á valdaójafnvægi sem gerir það að 

verkum að það er ógjörlegt fyrir þolandann að verja sig. Líkamlegur styrkur, vinsældir og 

aldur eru þættir sem einkenna valdaójafnvægi milli geranda og þolanda (Arsenault, Bowes 

& Shakoor, 2010:718).  

Guðjón Ólafsson (1996) tekur í sama streng og segir að „um einelti sé að ræða þegar 

einhver er tekinn fyrir og píndur, andlega eða líkamlega, aftur og aftur í lengri tíma af 

einum eða fleirum” (bls. 11). Þá segir hann „að vera lagður í einelti í langan tíma sé 

einhver erfiðasta lífsreynsla sem nokkur getur orðið fyrir. Ef eineltið varir lengi og enginn 

hughreystir eða styður viðkomandi er hætta á að viðkomandi beri þess merki ævilangt 

eða jafnvel það sem verra er, tekur sitt eigið líf” (bls. 7). Valdaójafnvægi, þar sem 

gerandinn hefur yfirburðarstöðu gagnvart þolandanum, skiptir umtalsverðu máli sem og 

að um endurtekningu sé að ræða og að eineltið standi yfir í lengri tíma. Ekki er hægt að 

kalla það einelti þegar svipað sterkir einstaklingar eiga í deilum þó svo að það sé 

endurtekið og vari í einhvern tíma. 

Samkvæmt Olweus (2005:4) eru einkenni eineltis eftirfarandi: 

• Neikvætt og illgirnislegt atferli. 

• Óþægilegt atferli sem endurtekur sig og stendur í nokkurn tíma. 

• Samskipti sem einkennast af ákveðnu ójafnvægi aflsmuna eða annars valds.  

Sálfræðingarnir Álfheiður Steinþórsdóttir og Guðfinna Eydal (2003:243) eru á sama máli 

en þær segja að ef barn verður fyrir miskunnarlausri stríðni af hálfu félaga er það nefnt 

einelti. Þeirra skilgreining á einelti er að ef fleiri en eitt barn, þ.e.a.s. lítill hópur eða að 

minnsta kosti tveir einstaklingar sameinast um að stríða einum einstaklingi þá sé það 

einelti. 

 

 

2.2 Mismunandi birtingarmyndir eineltis 

Guðjón Ólafsson (1996:13) telur að einelti eigi sér nokkrar birtingamyndir og geti verið 

bæði beint eða óbeint. Beint einelti þýðir að gerandi beitir líkamlegu áreiti eða árás á 

þolandann. Í beinu einelti má telja endurteknar líkamlegar árásir, særandi og niðrandi 

athugasemdir og ásakanir gegn þolanda eða einhverjum sem er honum nákominn. Óbeint 

einelti er þegar t.a.m. neitun um aðgang í samfélag jafningja, hunsanir og að skilja 

útundan á sér stað hjá einstaklingum. Að verða fyrir óbeinu einelti er sagt vera erfiðara en 

beint einelti líkt og líkamlega árás. Líkurnar á að einhver utanaðkomandi komi 

þolandanum til bjargar eru meiri ef um beint einelti er að ræða þar sem það er sýnilegra. 

Olweus (2005:3) er með svipaða skilgreiningu á birtingarmyndum eineltis en bætir við að 

hótanir séu hluti af beinu ofbeldi ásamt endurtekinni stríðni þar sem sá sem verður strítt 

sýni að sér mislíki. Olweus bætir einnig við hið óbeina einelti illu umtali og að aðrir komi í 

veg fyrir að einstaklingur eignist vini.  

Álfheiður og Guðfinna (2003:243-244) benda á að barsmíðar geta verið 

misharkalegar og taka í sama streng og Olweus og segja að algengt sé að hótanir fylgi í 

kjölfarið. Barnið sé fyrst lamið og svo koma hótanir um að ef það kjaftar frá bíður þess 

frekari skaði, hvort sem það er í formi líkamlegs ofbeldis eða eigur þess eyðilagðar. Þá 

koma þær inn á að erfiðara sé að henda reiður á andlegt ofbeldi en líkamlegu, það getur 

þó reynst barninu jafn sársaukafullt. Hvort sem barn verður fyrir ofbeldi af andlegu eða 

líkamlegu eðli hefur það sama tilgang; sem er að valda þjáningu og hugarangri.  

 

 

2.3 Neteinelti 

Neteinelti hefur á undarförnum áratug orðið eitt af stærstu vandamálum meðal 

ungmenna í dag (Slonje, Smith & Frisén, 2012:1). Þessi grein eineltis fer hraðvaxandi með 

þróun tækninnar, þá sérstaklega nýjum samfélagsmiðlum. Slonje o.fl. segja að neteinelti 

sé kerfisbundin misnotkun á valdi sem á sér stað með notkun upplýsingagagna og 

samskiptamiðla (Slonje, Smith & Frisén, 2012:2). Þá benda Slonje o.fl. á að ólíkt 

hefðbundnu einelti þar sem síendurtekin hegðun á sér stað þarf lítið til að neteinelti valdi 

skaða. Sökum þess hvernig tæknin virkar, getur neteinelti auðveldlega undið upp á sig, 

langt út fyrir það sem upphaflegi gerandinn hafði í huga eða hefur nokkra stjórn á. Dæmi 

um þetta er ef að mynd er send eða hlaðið inn á veraldarvefinn og seinna meir dreift af 

öðrum aðilum (ekki hinum upphaflega aðila). Þannig getur eitt atvik frá einum geranda 

verið endurtekið af öðrum aðilum og veldur því að þolandinn upplifir sama atvik aftur og 

aftur. Valdaójafnvægi er ekki svo skýrt í neteinelti eins og í almennu einelti. Líkamlegur 

styrkur skiptir ekki máli í því samhengi né fjöldi þátttakenda. Hins vegar eru tveir aðrir 

styrkleikar sem koma fram; góð kunnátta á tæknina, veraldarvefinn og nafnleynd. 

 SMS skilaboð, netpóstur, símtöl úr farsímum (með númeraleynd), myndir eða 

myndskeið nýtt á niðrandi hátt, spjallrásir, spjall á samfélagsmiðlum og vefsíður eru taldar 

upp sem helstu miðlar í neteinelti. Þá finna gerendur nýjar leiðir með tilkomu nýrrar tækni 

og smáforrita (Slonje, Smith &Frisén, 2012:2). 

2.4 Gerendur  

Þeir sem leggja aðra í einelti eru kallaðir gerendur. Það einkennir þá að þeir eru 

árásagjarnari en önnur börn og sýna oft jákvæð viðhorf til ofbeldis og ofbeldisverka. Þeir 

sækjast í spennuna; að kvelja aðra og skiptir líðan annarra þá litlu máli (Guðjón Ólafsson, 

1996:25-26). Olweus (2005:10) telur að gerendur séu ekki hræddir eða óöruggir og að 

sjálfsálitið sé í meðallagi eða jafnvel fremur hátt. Þá kemur hann inn á að vinsældir 

gerenda séu mismiklar og geta verið allt frá því að vera vinsælir, óvinsælir eða einhvers 

staðar þar á milli. Olweus nefnir að gerandur hafi oftast tvo til þrjá fylgifiska sem taka þátt 

í eineltinu.  

Álfheiður og Guðfinna (2003:245) koma inn á að barn sem beitir annað barn einelti 

geti líka verið óttaslegið, en ofbeldið sé leið þess til að komast hjá því að horfast í augu við 

eigin hræðslu. Einnig benda þær á að það sé öruggt að ofbeldishneigð börn séu með 

skerta sjálfsmynd og séu að leita að því „hver þau séu“. Þau séu, líkt og öll börn, í leit að 

sjálfsmynd, en ólíkt öðrum börnum setja þau leitina að sjálfum sér á svið með hjálp 

árásarkenndar og tilfinningakulda. Guðjón Ólafsson (1996:25-26) bætir við að flest bendir 

til að í lífi þessara barna séu ákveðnar aðstæður sem hafa afgerandi áhrif. Þau hafa búið 

við minni hlýju, nálægð og öryggi við sína nánustu en önnur börn. Eins hafa þau fengið 

óljós skilaboð um hvað sé leyfilegt og hvað ekki í samskiptum við aðra og að þeirra 

nánustu hafi ekki lagt áherslu á muninn á réttu og röngu.  

 

2.5 Taglhnýtingar 

Taglhnýtingar er orð sem lítið er vitað um. Guðjón Ólafsson (1996:27) nefnir að 

„taglhnýtingar“ sé hópur einstaklinga sem oft eru með í að kvelja aðra og eru stundum 

með og stundum ekki. Þeir eru ekki gerendurnir, eða forystusauðirnir, hvað einkenni 

varðar en ýmsar ástæður valda því að þeir dragast inn í atburðarásina. Það getur verið að 

sumir þeirra hafi áður orðið fyrir aðkasti af hálfu gerandans og standa því frekar með 

honum til að koma í veg fyrir að verða aftur fyrir barðinu á honum. Það að sumir 

einstaklingar líta upp til gerandanna, finnast þeir sterkir og „töff“ og vilja líkjast þeim 

getur verið önnur skýring. Guðjón kemur inn á að það sé þekkt félagssálfræðilegt fyrirbæri 

að börn sem sækjast ekki í ofbeldi og eru á móti einelti taki samt þátt í einelti. 

Siðferðisviðmið hópsins á það til að að fara niður á það stig sem er lægst í hópnum. 

 

2.6 Þolendur 

Samkvæmt Guðjóni Ólafssyni (1996:21-24) eiga þeir einstaklingar sem lenda í 

þolendahlutverkinu það oft sameiginlegt að vera óöruggari, hræddari, hlédrægari, 

viðkvæmari, hæglátari, varkárari eða hæverskari en almennt aðrir einstaklingar. Einnig 

nefnir hann að börn sem lenda í því að vera þolendur eiga oftast hlýrra og nánara 

samband við foreldra sína en önnur börn, þá sérstaklega við móður. Þá einkennir það 

þessi börn að þau stríða ekki öðrum, eru ekki árásagjörn og eru í eðli sínu mótfallin ofbeldi 

og beita því ógjarnan ofbeldi sjálf til að leysa úr ágreiningi. Olweus (2005:8-9) nefnir tvo 

hópa þolenda; hinir aðgerðarlausu og undirgefnu og hinsvegar þeir sem eru ögrandi. 

Samkvæmt honum eru ögrandi þolendur mun fámennari hópur eða 15-20% þolenda. 

Hinir ögrandi þolendur eru oft með mikið skap og svara fyrir sig sé vegið að þeim eða þeir 

angraðir. Það ber þó oft lítinn árangur.  

Útlit getur haft mikið að segja þegar kemur að einelti. Frávik í útliti eða að „fitta ekki í 

normið“ virðist vera það helsta sem gerendur taka eftir og notfæra sér. Guðjón Ólafsson 

(1996:22) nefnir að frávik í útliti og aðstæðum séu oft ástæður þess að gerendur hefji 

árásir á börn sem eru óstyrk, óörugg og veik fyrir. Að sama skapi virðist það einkenna 

þolendur að þeir séu félagslega veikir (Álfheiður Steinþórsdóttir og Guðfinna Eydal, 

2003:245). 

3 Áhrif eineltis 

Áhrif eineltis á þolendur eru misjöfn eftir einstaklingum en þó sýnir reynslan að flestir 

bregðast álíka við. Yfirleitt eru fyrstu viðbrögð grátur; einstaklingurinn skilur ekki hvað er 

að gerast og upplifir hræðilegan órétt, ótta og lítilsvirðingu (Guðjón Ólafsson, 1996:23). 

Næsta stig virðist oft vera að þolandinn fær reiðiköst og bregst illa við áreiti sem oftast 

leiðir einungis til þess að það verður enn meira áberandi og fleiri bætast í gerandahópinn. 

Þá reynir þolandinn að hverfa inn í hópinn og láta lítið á sér bera, einstaklingurinn reynir 

að vera á eftir öðrum í skólann og inn í skólastofuna og forðast að vera þar sem hinir eru 

(Guðjón Ólafsson, 1996:24). Þá er einn orsakaþáttur eineltis félagsleg einangrun.  

 

3.1 Félagsleg einangrun 

Félagsleg einangrun er einn þáttur sem einkennir þolendur eineltis, þ.e. þegar 

einstaklingur ver töluverðum tíma einn þrátt fyrir að vera innan um jafningja (Rubin & 

Barstead, 2014:275) eða forðast aðstæður þar sem aðrir eru.  Næst virðist sem þolandinn 

reyni að gangast við hlutverkinu og gerist „trúðurinn“ í samfélaginu. Svo virðist að það sé 

ákveðin leið hjá sumum einstaklingum til að lifa af hörmungarnar; að taka öllu þegjandi og 

láta allt yfir sig ganga. Síðasta stigið er svo að flýja raunveruleikann, hvort sem það er með 

því að flýja í óraunveruleikann eða að svipta sig lífi (Guðjón Ólafsson, 1996:24).  

 

3.2 Munur á áhrifum milli kynja 

Turner o.fl. rannsökuðu árið 2013 sálfræðileg áhrif eineltis á þolendur með tilliti til kyns 

og komust að því að drengir lentu oftar í líkamlegum og munnlegum árásum en stúlkur. 

Að auki, þrátt fyrir að rannsóknin sýndi fram á að einelti gagnvart drengjum væri mun 

algengari, voru sálfræðileg vandamál stúlkna mun meiri en hjá drengjum þar sem hærra 

meðaltal á þunglyndi og sjálfsvígshugleiðingum mældist hjá þeim (Turner o.fl., 2013:57). 

Turner o.fl. báru saman niðurstöður þeirra einstaklinga sem höfðu verið lagðir í einelti við 

þá einstaklinga sem höfðu aldrei upplifað einelti. Sýndu niðurstöðurnar að þolendur 

upplifðu meira þunglyndi og sjálfsvígshugleiðingar en aðrir. Þessar niðurstöður voru 

endurteknar í athugunum milli kynja og gáfu í skyn, á mjög afgerandi hátt, að bæði 

drengir og stúlkur sem verða fyrir einelti eru í mun meiri hættu á að upplifa sálfræðileg 

vandamál (Turner o.fl., 2013:57). Fjölþáttagreining Turners o.fl., sem tók mið af 

útskýringum á stigum þunglyndis, sýndi almennt fram á að mæling þolenda eineltis var 

jákvæð á heildarskalanum sem og fyrir hvort kyn fyrir sig. Hins vegar höfðu niðurstöður 

rannsókna á tíðni þolenda fyrir hvort kyn áhrif á útkomu mælinga á þunglyndi. Munur var 

á niðurstöðum drengja og stúlkna að því leyti að stúlkur tengdu þunglyndi við tíðni 

neteineltis og munnlegs eineltis á meðan drengirnir sýndu einungis tengingu við munnlegt 

einelti. Niðurstöður á stuðli samanburðarprófs sýndi fram á að þessi munur var einungis 

verulegur þegar kom að neteinelti (Turner o.fl., 2013:58).  

Tóku Turner og félagar einnig mið af sjálfsvígshugleiðingum í rannsókn sinni þar sem 

niðurstöður rannsókna sýndu fram á svipaðar niðurstöður og niðurstöður tíðni 

þunglyndis. Þ.e.a.s. að heildarniðurstöður mælinga á þolendur eineltis voru jákvæðar sem 

og að verulegur munur var í heildarútkomunni fyrir hvort kyn fyrir sig. Hins vegar þegar 

kom að kynbundnu úrtaki sýndu ákveðnar tegundir þolenda eineltis ekki hefðbundið 

magn í niðurstöðum sjálfsvígshugleiðinga. Niðurstöður stuðuls samanburðaprófa náði 

ekki að styðja tilgátuna um hvort tíðni eineltisþolenda sýndi fram á verulegan mun milli 

kynja (Turner o.fl., 2013:58). 

 

3.3 Kvíði og þunglyndi 

Arsenault, Bowes & Shakoor (2010) segja að þó að fáar heimildir liggja fyrir um áhrif 

eineltis á þolendur sýna flestar rannsóknir sem í grunninn taka eingöngu mið af 

geðrænum einkennum að það að lenda í einelti veldur í raun geðrænum vandamálum en 

ekki öfugt. Þau benda þá á rannsókn Bond o.fl. (2001:483) þar sem það fékkst staðfest að 

sterk tengsl voru á milli þolenda og sjálfgreindra einkenna kvíða eða þunglyndis. Að auki 

fundust sterk tengsl milli félagslegra þátta sem hefur verið lítt skjalfest í aldurshópi 

unglinga. Mikilvægasta niðurstaðan var þó sú að saga eineltis hafði sterkt forspárgildi um 

upphaf sjálfgreindra einkenna kvíða eða þunglyndis og helst þannig þrátt fyrir rannsóknir 

á sviði annarra félagslegra þátta. Niðurstaðan studdi ekki tilgátuna um að léleg 

tilfinningaleg heilsa bjóði á einhvern hátt upp á einelti eða sýni fram á vítahring (Bond 

o.fl., 2001:483). 

Rannsóknir hafa sýnt að áhrif eineltis ná langt yfir fleiri svið en bara kvíða, 

þunglyndis og félagslega einangrun. Vandamál sem þolendur upplifa eru ekki bara 

minniháttar erfiðleikar heldur einnig stórvægileg vandamál svo sem geðræn vandamál og 

sjálfsvígshugsanir (Arsenault o.fl., 2010:722). Þá benda Arsenault og félagar á að 

rannsóknir eiga það til að sýna að einstaklingar sem urðu fyrir einelti í æsku sýna einkenni 

aðlögunarvanda á unglings- og fullorðinsárum. Langtímarannsóknir á samanburðarhópum 

gáfu í skyn að ungir þolendur eineltis eiga erfitt með aðlögun á seinni hluta unglingsára og 

á fullorðinsárum (Arsenault o.fl., 2010:722). Að auki sýndu niðurstöður rannsókna fram á 

að verða fyrir einelti hefur bein áhrif á andlega heilsu þolandans. 

 Killen o.fl. (2013) nefna að allt frá barnsaldri og í gegnum fullorðinsárin er höfnun 

af hálfu jafningjahópa og félagsleg útskúfun staðreynd í félagslífi einstaklinga. Í 

félagslegum samskiptum og hittingum er höfnun frá vini, jafningja eða jafningjahópi 

algeng og að ná fullkomnu valdi á að vinna úr þessari höfnun er grunnur að félagsþroska 

(Killen o.fl., 2013:722). Þá nefna Killen og félagar að langvarandi höfnun frá 

jafningjahópum í barnæsku ýtir undir hækkandi einkenni þunglyndis, afturköllun (halda 

sér til hlés) og skorti á áhuga á að afreka eitthvað (Killen o.fl., 2013:722).  

Bond o.fl. (2001:483) benda á að algengt sé að geðsveiflur aukist hjá unglingum eftir 

kynþroska, með auknum einkennum kvíða og þunglyndis. Að auki er mikill munur á 

stúlkum og drengjum þar sem áhrif eineltis hefur verri afleiðingar á heilsu stúlkna óháð 

félagslegra þátta en þau hafa á drengi. Vilja Bond og félagar meina að ástæðan á 

muninum sé sú að drengirnir upplifðu einelti öðruvísi og færri sögðust þjást af þunglyndi.  

 

3.4 Sjálfsvígshugleiðingar og andleg- og líkamleg vandamál 

Kelly o.fl. (2015) rannsökuðu áhrif eineltis m.t.t. sjálfsvígshugleiðinga, andlegra- og 

líkamlegra vandamála meðal ungra gerenda, þolenda og gerenda/þolenda, þ.e. þeir sem 

eru bæði gerandur og þolendur eða gerandur sem hefur áður verið þolendur. Niðurstöður 

rannsókna þeirra leiddi í ljós að sjálfsvígshugleiðingar og andleg- og líkamleg vandamál 

voru meiri hjá þeim sem urðu fyrir einelti eða tóku á einhvern hátt þátt í einelti en hjá 

þeim sem aldrei voru viðloðandi einelti (Kelly o.fl., 2015:103). Að auki kom í ljós að andleg 

vandamál voru talsvert meiri hjá þolendum en gerendum. Þessi þáttur var þó veikburða 

þar sem hlutfall gerenda var færri en þolenda í rannsókninni, en þau benda á fyrri 

rannsóknir fræðimanna á borð við Reijntjes o.fl. þar sem í ljós kemur að andleg vandamál 

eru bæði aðdragandi og afleiðing eineltis (Kelly o.fl., 2015:103). Þá komust þau að því að 

engin rök voru fyrir því að líkamleg vandamál á borð við háttsemi eða ofvirkni ýtti undir að 

viðkomandi gerðist gerandi eða varð þolandi. Niðurstöður rannsóknanna leiddi í ljós að öll 

vandamál sem voru rannsökuð tengdust gerendum/þolendum á einhvern hátt. 

Niðurstöður sýndu sláandi háar tölur í háttsemi/ofvirkni (49%), einkenni þunglyndis (46%) 

og einkenni kvíða (40%). Þá þótti niðurstöður í sjálfsvígshugleiðingum vera áhyggjuefni 

þegar kom að þessum hópi þar sem nærri þriðjungur gerenda/þolenda sögðust hafa 

upplifað sjálfsvígshugleiðingar. Það þykir sláandi hátt hlutfall miðað við þau 5% sem 

mældust hjá þeim sem tengdust á engan hátt einelti. Þrátt fyrir að sjálfsvígshugleiðingar 

yki hættu allra þriggja hópanna voru tölur hæstar hjá gerendum/þolendum (Kelly o.fl. 

2015:103).  

Rannsóknin tók einnig mið af andlegum og líkamlegum vandamálum í undirflokkum 

eineltis. Sú greining gaf í skyn vandamál sem tengdust á sjálfstæðan hátt við hvern 

eineltisflokk fyrir sig. Niðurstöður leiddu í ljós að þunglyndi, kvíði og notkun kannabisefna 

var algengasta vandamálið meðal þolenda. Neysla áfengis og háttsemis-

/ofvirknisvandamál voru algengustu vandamál meðal gerenda. Einkenni þunglyndis og 

kvíða, tóbaksneysla, kannabisneysla og háttsemis/ofvirknisvandamál tengdust öll 

sjálfstætt við gerenda/þolendahópinn (Kelly o.fl., 2015:103). 

 

3.5 Líkamslýtaröskun 

Webb o.fl. (2015) rannsökuðu tengsl stríðni við líkamslýtaröskun (e. Body Dysmorphic 

Disorder), héðan í frá nefnt BDD, en það er brengluð sýn einstaklinga á eigin líkama og 

ósætti við líkamlegt útlit sitt. Þeir sjá galla á útliti sínu, hvort sem það er ímyndaður galli 

eða sýnilegur galli, og verja mörgum stundum á dag við að hugsa um það eða fela gallann 

(Anxiety and depression association of America, e.d.). Rannsókn Webb o.fl. tók mið af 

hvort einkenni BDD í ungum stúlkum og drengjum væri afleiðing stríðni vegna útlits 

viðkomandi og almennu einelti. Sjónum var að auki beint að tengslum jafningjamótlætis 

og félagskvíða í BDD þar sem hægt var að útskýra að hluta til með hlutdræga 

félagsskynjun sem kallast „næm útlitstengd afneitun“ (e. Appearance Based Rejection 

Sensitivity), héðan í frá nefnt Appearance-RS. Einnig var tekið mið af mikilvægi útlitsstríðni 

frá jafningja hópi (sama kyn eða blandaður kynjahópur). Þá var að auki tekið mið af  

aldurs- og kynjamun þátttakenda (Webb o.fl., 2015:1169).  

Líkt og gert var ráð fyrir sýndu niðurstöður í skipulagsbreytingarjöfnu í rannsókn 

Webb o.fl. (2015) að einkenni BDD var hærri í ungmennum sem urðu fyrir útlitsstríðni frá 

jafningjahópi og sögðust þjást af auknum félagskvíða. Þessi tenging var að hluta til útskýrð 

með auknu næmi Appearance-RS. Hins vegar þegar kom að almennu einelti (ekki 

útlitstengdu) frá jafningjahópi tengdist það ekki einkennum BDD eða Appearance-RS. 

Þegar þessar niðurstöður eru teknar saman sýna þær fram á að einkenni BDD hefur grunn 

í jafningjamótlæti og slíkt mótlæti tengist BDD með tilkomu oftúlkunar á félagslegri 

þekkingu sem afneitun vegna útlits og aukningu á neikvæðum, tilfinningalegum 

viðbrögðum við slíkri félagslegri þekkingu (Webb o.fl., 2015:1169).  

 

3.6 Áfallastreituröskun 

Lítið hefur verið skoðað tengingu eineltis við áfallastreituröskun en Idsoe, Dyregrov & 

Cosmevici Idsoe gerðu athugun á þessu árið 2012. Áfallastreituröskun, héðan í frá kallað 

PTSD, er geðræn röskun sem þróast meðal þeirra sem hafa orðið fyrir skelfilegri 

lífsreynslu; svo sem líkamsárás eða nauðgun og sýnir viðbrögð eins og hjáplarleysi, ótta 

eða hrylling. Einstaklingur endurupplifir atburðinn á einhvern hátt aftur og aftur í vöku 

eða í svefni. Hann reynir að sneiða hjá aðstæðum og reynir að deyfa hjá sjálfum sér allt 

sem minnir á atvikið og upplifir því oft tilfinningalegan dofa eða minnisleysi. Hann verður 

,,ofurviðbrigðinn”, svo sem að þjást af svefntruflunum, einbeitingarerfiðleikum, 

reiðiköstum eða að hrökkur í kút af minnsta tilefni. Einkennin vara meira en mánuð og 

orsaka oft alvarlegan vanda og vanlíðan í einkalífi og starfi eða daglegu lífi almennt 

(Vísindavefurinn, e.d.). 

Samkvæmt Isdoe o.fl. er einelti atvik af mannlegum toga og eru mörg mikilvæg atriði í 

þroska barna sem geta valdið verulega skaðlegri upplifun á endurteknu einelti (Isdoe o.fl., 

2012:902). Tenging fannst á milli þess að verða fyrir einelti og einkennum PTSD sem þau 

töldu vert að athuga frekar. Þrátt fyrir að rannsóknin tók ekki mið af hvoru kyni fyrir sig 

sýndu niðurstöður að stúlkur sýndu almennt meiri ummerki einkenna PTSD. Að auki kom í 

ljós að þeir aðilar sem höfðu sjálfir lent í einelti og lögðu aðra í einelti 

(gerendur/þolendur, taglhnýtingar) áttu við mestu vandamálin að stríða (Isdoe o.fl. 

2012:905). Rannsóknin tók, líkt og áður var getið, mið af tengingu eineltis við einkenni 

PTSD. Isdoe o.fl. komust að því að hlutfall einkenna PTSD í þolendum var nokkuð hátt. 

Rúmlega einn þriðji hluti nemenda sem sögðust hafa orðið fyrir einelti skoruðu innan 

klínískra marka fyrir einkenni PTSD. Þegar kynin voru aðgreind í rannsókninni kom í ljós að 

stúlkur höfðu verulega hærri meðaltal og klínísk mörk fyrir einkenni PTSD. Möguleikinn á 

að falla innan klínískra marka einkenna PTSD var tvöfalt hærri hjá stúlkum en drengjum. 

Það studdi tilgátu rannsakenda að einkenni PTSD hjá stúlkum myndi vera hærri en hjá 

drengjum (Isdoe o.fl., 2012:907). 

4 Samskiptafærni 

„Þar sem lífið snýst mikið um samskipti manna á milli hefur samskiptagreindin e.t.v. meira 

að segja um velgengni en hæfnin til að lesa eða reikna“ (Erla Kristjánsdóttir, Jóhann Ingi 

Gunnarsson og Sæmundur Hafsteinsson, 2004:18).  

Hvort sem lífið snýst um samskipti manna á milli eða ekki þá skipa samskipti stóran sess í 

lífi mannsins. Þeir Haukur Ingi Jónasson og Helgi Þór Ingason skilgreina samskiptahæfni 

sem getu til að koma á og viðhalda heilbrigðum tengslum við annað fólk, sem og 

uppbyggilegum og árangursríkum  tengslum (2012:15). Þá segja þeir einnig að hún sé sá 

grundvallar eiginleiki sem gerir okkur kleift að starfa með öðrum í hópum. Skilningurinn á 

eðli hópa og færni í samskiptum innan þeirra kemur einungis með reynslu af hópastarfi og 

að láta reyna á samskipti við aðra (2012:32). 

Árangursrík samskipti  verða þegar mótttakandi og sendandi skynja skilaboð á 

sama hátt. (Dixon & O‘Hara, e.d.:3). Þeir Haukur Ingi og Helgi Þór (2012:34) fara dýpra í að 

skilgreina hvað þarf til til þess að ná árangri í mannlegum samskiptum. Þeir nefna sex 

meginþætti: 

1. Einstaklingurinn þarf að þekkja sjálfan sig og vera meðvitaður um hvernig hann 

hugsar, hvernig honum líður, hvernig hann bregst við í samskiptum við aðra og 

hvaða stíl hann hefur tileinkað sér.  

2. Einstaklingurinn þarf að hafa skilning á því hvernig öðrum líður, hvernig þeir hugsa 

og bregðast við. 

3. Einstaklingurinn þarf að geta myndað tengsl við aðra, bæði einstaklinga og hópa. 

4. Einstaklingurinn þarf að vera reiðubúinn til að bæta það sem betur mætti fara í 

samskiptum við aðra.  

5. Einstaklingurinn þarf að hafa myndað sér skoðun um hvernig hann vill þroskast í 

mannlegum samskiptum.  

6. Einstaklingurinn þarf að þekkja og hegða sér í samræmi við þau gildi sem 

mikilvægust eru til að þroskast sem einstaklingur í hópi.  

Ef við lítum á hvernig árangursrík samskipti eru er gott að líta á skýringarmynd sem 

viðskiptafræðingurinn Phillip G. Clampitt setur upp í bók sinni Communicating for 

Managerial Effectiveness (2005:30). 

 

Mynd 1 - Samskiptamynd Clampitt (2005:30) 

  

Tara Dixon og Martin O‘Hara (e.d.:5) útskýra ferlið á mjög þægilegan hátt: einstaklingur  

sendir skilaboð. Skilaboðin eru merki eða tákn sem viðkomandi vill koma áleiðis til 

móttakanda. Skilaboðin geta verið á ýmsa vegu, t.d. sjónræn (án orða eða skrifleg), 

hljóðræn (munnleg), áþreifanleg (snerting, líkamssnerting) eða í formi lyktar (ilmvatn, 

rakspíri). Til þess að geta sent „skilaboðin“ áfram þarf að „kóða“ þau í orð, sem og tón, 

beygingu, hrynjanda, svipbrigði eða á annars konar líkamstjáningarhátt. Þó hæfileikar eins 

og skýr hugsun, nákvæm tjáning á móðurmáli einstaklinganna, rökrétt tenging og 

skipulagður talsmáti eru mikilvægir, tryggja þeir samt ekki að áhrifarík samskipti eigi sér 

stað. Merking skilaboðanna er ekki einungis falin í orðunum þar sem vísbendingar eru ekki 

aðeins munnlegar. Samhengið og einstaklingarnir sem eiga í samskiptum geta haft 

gríðarleg áhrif á merkingu skilaboðanna.  

Farvegur samskipta getur verið misjafn. Samskipti geta farið fram auglitis til 

auglitis, í gegnum síma, í bréfi, á myndbandi og svo framvegis. „Sendandinn“ velur yfirleitt 

þann farveg sem hann telur henta best til að koma upplýsingum/skilaboðum áleiðis 

(Dixon & O‘Hara, e.d.:5). 

Til þess að áhrifarík samskipti eigi sér stað þarf  einstaklingurinn sem tekur við 

skilaboðunum að „afkóða“ skilaboðin  rétt frá einstaklingnum sem sendir þau. Merkingin 

sem falin er í skilaboðunum getur verið túlkuð á mismunandi máta eftir því hver 

viðtakandinn er og hvernig sá aðili túlkar skilaboðin. Samhengið milli skilaboðanna og í 

hvaða aðstæðum þau voru send eða móttekin sem og upplýsingarnar í heild sem skipts 

var á, skipta máli. Hvað varðar þann sem túlkar skilaboðin þá höfum við öll undirliggjandi 

trú og skilning á heiminum sem mun hafa áhrif á hvernig við skiljum og móttökum 

skilaboðin (Dixon & O‘Hara, e.d.:5). 

Að þjálfa samskiptafærni felur í sér að þroska hæfileikann til að beita sjálfum sér í 

samskiptum við aðra; opinbera sig á skýran hátt og með viðeigandi tjáningu tilfinninga. 

Færnin til samskipta felur einnig í sér færni í að bregðast við öðru fólki. Þar er átt við færni 

í að veita viðeigandi athygli og að geta sýnt samhug, hluttekningu og virðingu, þ.e. að 

beita virkri hlustun. Hún felur að auki í sér færni í að veita og taka við áliti án þess að það 

verði vandræðalegt eða setji mann sjálfan eða aðra í vörn. Þá felur hún í sér færni að 

skora á aðra, að sýna skilning með hluttekningu, að taka af skarið og segja öðrum ef 

manni mislíkar eitthvað, sem sagt að eiga bein, náin og opin samskipti (Haukur Ingi 

Jónasson og Helgi Þór Ingason, 2012:54). 

Sjálfsskilningur einstaklingsins þ.e. hvernig hann lítur á sjálfan sig og líðan hefur 

áhrif á hvernig hann beitir sér í samskiptum við aðra (Haukur Ingi Jónasson og Helgi Þór 

Ingason, 2012:36). Gott sjálfstraust leiðir til heilbrigðrar sjálfsmyndar – og öfugt – og 

getan til að þróa samskipti við aðra byggist að miklu leyti á góðu sjálfstrausti (Haukur Ingi 

Jónasson og Helgi Þór Ingason, 2012:37). 

Abraham Maslow, sálfræðingur og húmanisti, taldi að hver einstaklingur þyrfti að 

uppfylla ólíkar þarfir sínar til þess að þroskast. Líkt og mynd 2 sýnir setti Maslow  fram 

kenningu um þarfapíramída mannsins. Neðst í píramídanum eru líffræðilegar þarfir, þar 

fyrir ofan er þörfin fyrir öryggi, því næst félagslegar þarfir, viðurkenningarþörf og loks 

sjálfsbirtingarþörfin. Leiðin á toppinn er háð því að einstaklingurinn uppfylli þarfir hvers 

þreps fyrir sig (Griffin, 2012:125-126).  

 

Mynd 2 - Þarfapíramídi Maslows 

 

Samskiptafærni gerir einstaklingnum kleift að fá aðra til samstarfs við sig og auðveldar 

honum því að rækta tengsla- og sjálfsþarfir sínar. Þá er hæfileikinn til að koma skoðunum 

sínum á framfæri, bregðast við kröfum annarra eða gera kröfur til annarra og leyfa öðrum 

að hafa áhrif á sig, til grundvallar þessari viðleitni. Samskiptafærni hjálpar þannig 

einstaklingnum að uppfylla persónulegar þarfir sínar og að virða réttmætar kröfur annarra 

og koma í veg fyrir og leysa ágreining við aðra. Samskiptafærnin stuðlar að auki að bættu 

sambandi við aðra og auknu innsæi og skarpari tilfinninga- og félagstengsl (Haukur Ingi 

Jónasson og Helgi Þór Ingason, 2012: 38). 

Það ber að geta þess að eitt af því sem samskiptafærni felur í sér er getan til að hlusta 

af athygli á aðra og vera virkur hlustandi þegar aðrir tala um sig sjálfa. Hún snýst einnig 

um að svara öðrum, varðandi  þeirra skoðanir, upplifanir og tilfinningar. Þá felur hún að 

auki í sér hæfileikann til þess að hleypa öðrum inn í sinn „heim“ smátt og smátt. Færnin 

felur í sér að láta aðra vita hvað það er í fari þeirra sem maður kann að meta og hvar þeim 

tekst vel upp. Góð færni í mannlegum samskiptum gerir einstaklingi kleift að láta aðra vita 

hvað heldur aftur af honum þegar kemur að því að mynda samband við aðra, hvaða 

hegðun í fari annarra það er sem hræðir, veldur gremju eða dregur úr áhuga á tengslum. 

5 Vinátta 

Oft er því haldið fram að það eina sem þarf til að ná félagslegum árangri er að hafa góða 

félagsfærni, en annar mikilvægur þáttur í árangursríku félagslífi er að eiga góða vini. Það 

er ekki einungis það að hafa  færnina til að vita hvernig á að haga sér í félagslegum 

aðstæðum heldur er einnig mikilvægt að hafa aðgang að fólki sem hefur sameiginleg 

áhugamál ef ætlunin er að ná félagslegum árangri. Ef uppskriftin að félagslegri velgengni 

er mælanleg með þroska og viðhaldi góðra sambanda þá þarf að sameina félagsfærnina 

við vináttufærnina (Laugeson, 2013:21).  

Heimspekingar hafa um aldir reynt að skilgreina hvað vinskapur í rauninni er. 

Sumir vinir virðast birtast allt í einu í líf manns, aðra sjáum við sem áhugaverða 

einstaklinga sem við viljum kynnast nánar. Mörg vinasambönd fullorðinna einstaklinga 

myndast vegna þess að börn þeirra eru vinir, fyrir tilviljun eða stundum vegna 

nágrannatengsla. Að eignast vini virðist vera auðveldara á ákveðnum tímapunkti í lífi fólks 

og vinasambönd geta dofnað og breyst með tímanum. Vinasambönd bjóða upp á bæði 

ánægju og óánægju. Það kemur ekki á óvart að börn á grunnskólaaldri ruglist í ríminu 

þegar einhver sem þau töldu vera vin sinn er ekki eins góður vinur og þau héldu (Hartley-

Brewer, 2009:29). 

Jafnvel þó að það sé ekki meðvituð ákvörðun þá tengja vinabönd í eðli sínu 

manninn við aðra á þann hátt að það skapast víðtækt félagsnet. Þetta sama félagsnet 

getur einnig haft lamandi áhrif  á einstaklinginn, dregið úr lífslöngun og valdið þrengingum 

í lífi viðkomandi (Terrell, 2015:17). Ernest Hodges og David Perry (1996:26-27) útskýra  

betur í grein sinni Victims of peer abuse: An overview hvað Terrell átti við. Þar nefna þeir 

að kjarni félagslegra áhættuþátta meðal barna séu þrír og geta þeir haft lamandi áhrif og 

ýtt undir fórnarlambshlutverk einstaklingsins. Þessir þættir eru: að eiga fáa vini, að eiga 

vini sem geta ekki varið þau og að verða fyrir útskúfun af jafningjahópi. Þeir vilja meina að 

gerendur eineltis séu líklegri til að taka einhvern fyrir sem á fáa vini eða „veikburða“ vini 

sem geta ekki varið einstaklinginn.  

Elizabeth Hartley-Brewer (2009:7-20) skrifar um fjögur stig vináttu í bók sinni 

Making friends: A guide to understanding and nurturing your child‘s friendships. Þessi 

fjögur stig eru: 

1. Forvinskapur: að gera félagslegar athafnir þægilegar (eins mánaða – fjögurra ára) (bls 7-

9) 

Þar nefnir hún meðal annars að þó svo að mjög ung börn öðlist ekki djúpa vináttu á yngri 

árum hafa kornabörn og ung börn þann hæfileika að greina „vini“ sína og lýsa ánægju 

sinni eða óánægju með hjali, brosi og sprikli. Jafnvel á unga aldri og þó getan til að tala við 

hvort annað sé ekki til staðar geta börn á þessum aldri haft félagslegan og tilfinningalegan 

ávinning af því að hitta kunnugleg börn og foreldra þeirra, sérstaklega ef það er einhver 

ákveðin venja í kringum hittinginn. Ung börn fara fljótlega að þekkja andlit þeirra sem þau 

sjá reglulega og tengja ákveðin hljóð og leiki við viðkomandi, þannig víkkar þeirra 

félagslegi heimur.  

2. Leikskólinn og fyrstu ár grunnskólans (5 – 7 ára) (bls. 9-16) 

Í leikskóla virðist vinskapur barna byggjast á tilviljun og hagkvæmni og vináttan er 

síbreytileg. Þetta stig er  kallað; „auðvelt að koma, auðvelt að fara“ stigið (e. „easy come, 

easy go“ phase). Vinir koma og fara hratt og auðveldlega sem fær suma foreldra til að 

hafa áhyggjur af því hvort barnið þeirra eigi í erfiðleikum með að eignast þýðingamikla vini 

og viðhalda vinskapnum. Þessi hegðun sýnir að börn á þessum aldri gefa mun minna af 

sjálfum sér í vinatengsl heldur en eldri börn og fullorðnir. Vinskapur á þessum aldri byggist 

meira á aðgengi: barnið sem þau sitja við hliðina á í leikskólanum; þessi sem er í sama 

sundtíma; strákurinn sem býr í húsinu við hliðina eða á hæðinni fyrir neðan. Jafnvel börn 

vinafólks geta orðið vinir ef þau eru á svipuðum aldri. Vinskapur sem fær tíma og pláss til 

að ná rótfestu eru nánast alltaf foreldrastýrð: „viltu ekki fara út að leika með Jóni? Hann 

virðist vera skemmtilegur og góður“. 

Carlin Flora tekur undir þetta í bók sinni Friendfluence: The surprising ways friends makes 

us who we are (2013:36)  en þar segir hún m.a. að fyrir um hálfri öld síðan komu 

rannsakendur með „nálægðarkenninguna“ (e. the proximity-theory) varðandi vinskap, þ.e. 

að við vingumst við fólk sem landfræðilega er okkur nálægt eða eru oft á vegi okkar af því 

þau ganga í sama skóla og við, versla í sömu matvöruverslun, vinna á sömu skrifstofu eða 

maður rekst stöðugt á þau á uppáhaldsveitingastaðnum sínum. Nálægð veitir fyrst og 

fremst auðveld tækifæri til að hittast.  Flora bætir við að „Sýnileikaáhrifin“ (e. The mere-

exposure effects) (bls. 36) er fyrirbæri þar sem það að sjá einhvern aftur og aftur getur 

fengið mann til að líka betur við þann aðila. Velta má fyrir sér hvort það sé vegna þess að 

þessi kunnugleiki er góður fyrir heilann sem myndi frekar vinna úr áreiti með því að nota 

vel gróna taugaleiðir í stað þess að neyða fram nýjar. Maður gæti hafa hitt einhvern sem 

minnir mann á einhvern sem manni líkar þegar við. Það þýðir að jákvæð tenging getur 

valdið því að maður vilji vera í kringum þessa manneskju, jafnvel þó að maður komist að 

því að hún er í raun allt öðruvísi en maður gerði sér í hugarlund.  

Í hinum fjórum stigum kenningar Elizabeth Hartley-Brewer (2009:7-20)  um 

vinskap stendur enn fremur að eftirtektarmestu breytingar hjá börnum á þessum aldri 

(þ.e. á leikskóla- og fyrstu ár grunnskóla aldrinum) er vaxandi áhugi á vinum. 

3. Milli-barndómsárin (7 – 10 ára) (bls. 16-22). 

Um sjö eða átta ára aldurinn þyrstir börn í vini. Eftir því sem þörfin fyrir vini verður meiri, 

fer mikilvægi fjölskyldu minnkandi.  Á þessu aldursstigi sjá börn sig sem sjálfstæðar verur 

og færa sig tilfinningalega frá fjölskyldunni. Þau stóla samt sem áður á fjölskylduna en ekki 

í þáttum er varða  sjálfsmynd, skemmtun eða staðfestingu á eigin sjálfi. 

4. Umbreytingarárið: „Vinnur smá, tapar smá“ skeiðið (10 – 12 ára) (bls. 22-29) 

Þá nefnir Elizabeth að þegar börn eldast og komast á unglingaskeiðið eru oft 

vinabreytingar í gangi. Vinirnir yfirgefa þau, finna sér nýjan vinahóp, flytja í burtu svo þau 

upplifa sig stundum einsömul og skilin eftir. Þegar slettist upp á vinskapinn getur það 

valdið því að börn á þessum aldri dragi sig til hlés um óákveðinn tíma þegar kemur að 

námi. 

 Vinabönd eru hvað minnst stofnanakennd og mest sjálfviljug félagsbönd sem 

mannfólkið hefur. Vinir  geta farið inn og út úr huga okkar og dagatali. Þeir geta verið 

okkur „allt“ eða hressandi frávik; smá litabreyting í hröðum heimi hins félagslega 

landslags. Formlaus í eðli sínu fylla vinabönd upp í glufurnar á persónuleika okkar, 

bakgrunn eða tímabundnar aðstæður. Vinir aðlagast þörfum okkar og lífstíl og við þeirra 

(Flora, 2013:13).  

Stórvægileg lífsreynsla og breytingar kalla á þörf  fyrir félagslegan stuðning og á 

sama tíma ýtir fólki út í þá stöðu að sækjast eftir nýjum tengslum (Flora, 2013:37). Við 

löðumst að þeim sem hafa sterka félagslega færni einfaldlega með  því að tala við 

viðkomandi þar sem það er mun auðveldara en að tala við einhvern sem er lokaður (e. 

socially awkward).  Vingjarnleiki kyndir undir möguleikum á vinskap og einnig það að 

barni líður vel í návist viðkomandi (Flora, 2013:38). 

Þegar barn vingast við einhvern fer af stað ákveðið ferli sem  oft leggur grunninn 

að góðum vinskap. Carlin (2013:39) lýsir þessu vel er hún segir að um leið og samræður 

verða flæðandi munu frumvinir (e. protofriends) þurfa að byrja „upplýsingadansinn“ (e. 

the dance of disclosure). Með upplýsingadansi á Carlin við að einstaklingarnir byrja að 

deila fróðleiksmolum um sig sem þeir myndu ekki útvarpa til hvers sem er. Um leið og 

börnin segja frá tilfinningum sínum  eða reynslu  laðast þau meira að viðkomandi 

manneskju. Með því að deila upplýsingum með öðrum eru börnin að gefa í skyn að þau 

vilji fara úr því að vera kunningjar yfir í að vera vinir.  

Elizabeth Laugeson (2013:22-23) kemur inn á áhugaverðan flöt varðandi vinskap 

sem vert er að skoða. Hún bendir á að félagahópur, þ.e. hópur einstaklinga sem 

inniheldur um 12 jafnaldra sem deila sömu áhugamálum, er aldrei jafn mikilvægur og á 

unglingastigi grunnskólans og fram á fyrsta stig fullorðinsáranna. Það er á þessu stigi 

jafningjatengsla sem áhrifin verða mest hjá unglingunum og þeir fara að vingast meira við 

þá sem þeir laðast að. Unglingar og ungt fólk  sem eiga í félagslegum erfiðleikum eiga oft 

erfitt, þeir geta lent í örðugleikum við að eignast vini og tengjast traustum böndum. Bestu 

vinir og klíkumyndun þróast yfirleitt út frá félagshópum, líklega af því að vinskapur er 

byggður á sameiginlegum áhugamálum og eru sameiginleg áhugamál  oftast kjarninn í 

félagshópum.  

Vinasambönd er mikilvægur þáttur í lífi þolenda eineltis. Þeir eru oft vinafáir og 

einmana en með því að hafa góðan vin sér við hlið eða góðan vinahóp styrkir það 

þolandann þar sem hann getur reitt sig á stuðning vina sinna, að auki styrkir það 

sjálfsmynd og sjálfsálit þolandans þar sem hann hefur jafnaldra til að spegla sig í. 

Niðurstöður rannsóknar Cambron og félaga (2010:393) gáfu til kynna að sjálfsálit og 

vinátta haldast í hendur. Án vináttu minnkar sjálfsálitið og eykur líkurnar á 

áhættueinkennum þunglyndis. Að auki bentu niðurstöðurnar til þess að sjálfsálit 

einstaklingsins er að miklu leyti háð vináttu þeirra. 

6 Leiklist 

Að tjá sig myndrænt, í handverki, hreyfingu, leik og tónum er manninum eðlislægt. 

Afrakstur þess má finna í mannkynssögunni og hefur mótað hana til dagsins í dag. 

Einstaklingar þurfa að vera meðvitaðir um þessi mótunaröfl innan hvers samfélags til 

að geta notið þeirra á uppbyggjandi og gagnrýninn hátt samhliða því að nýta þau og 

þróa áfram, sér og komandi kynslóðum til góðs. (Mennta- og 

menningarmálaráðuneytið, 2013:140).   

Leiklist er einn af þessum þáttum sem getur haft mótandi áhrif á nemendur, mikilvægt er 

að gleyma ekki kennsluaðferðum leiklistar þegar kennarar huga að fjölbreyttum 

kennsluaðferðum.  

 

6.1 Mikilvægi leiklistar 

Þær Anna Jeppesen og Ása Helga Ragnarsdóttir (2004:8) nefna að „leiklist getur verið tæki 

til forvarnar. Aðferðir leiklistar stuðla markvisst að því að styrkja sjálfsmynd unglinga 

þannig að þeir taki ákvarðanir sem byggðar eru á eigin skoðunum og tilfinningum en ekki 

vegna áhrifa frá félögum“.  Undir þetta tekur Helen Nicholson (2000:1) þar sem hún segir 

að leiklist og leiklistarkennsla ýti undir nýja vitneskju með því að þróa hugmyndir í gerð og 

uppsetningu leiklistar, þar fá nemendur innsýn inn í fjölbreyttan heim dramatískrar og 

leikrænnar þjálfunar og tjáningar, sögu og hefðir. Samkvæmt ofangreindu má því ef til vill 

ætla að kennsluaðferðir leiklistar geti hentað vel þegar unnið er með kennsluefni í 

tengslum við einelti. 

 

6.2 Mismunandi leiklistarform 

Innan leiklistargreinarinnar má finna ýmis leiklistarform allt frá grískum harmleikjum, 

bundnu máli  í anda Shakespeare, spuna, trúðaleik og nútímaverk. Ég mun ekki lista þau 

mismunandi leiklistarform sem til eru, þess í stað mun ég telja upp þau form sem ég tel 

henta í vinnu með þolendum eineltis.  

6.2.1 Spuni 

Í bókinni Theatrical Improvisation eftir Jeanne Leep (2008:1) segir að erfitt sé að skilgreina 

hvað spuni er, þó er eitt víst að í spuna er túlkað af fingrum fram. Spuni er hlutverkaleikur 

þar sem þátttakendur ráða töluverðu um framvinduna, þeir ákveða hvar þeir eru, hverjir 

þeir eru og koma með hugmyndir að atburðarás. Spuni er mikið notaður í tengslum við 

æfingaferli leikrita til að komast í betri tengsl við þá persónu sem þátttakendur eru að 

leika. Margir sjá spuna sem leikhúsleiki sem hægt er að framkvæma fyrir framan 

áhorfendur með skemmtilegri útkomu. Aðrir fara skrefi lengra og sjá spuna sem hina 

fullkomnu hópavinnu þar sem mótuð eru skyndileg tengsl við aðra meðan unnið er í 

óskipulagðri senuvinnu. Þá er spuni fyrir öðrum samblanda af þessu öllu saman; þessari 

óskipulögðu hópavinnu þar sem hin óskipulagða vinna hverra þátta er unnin, sett á prent 

og loks slípuð til fyrir flutning. Mismunandi spunaform eru til svo sem stuttur spuni, 

langur spuni eða þátta/atriðaspuni þar sem unnið er með ákveðna þætti úr leikriti án þess 

að fastmóta söguþráðinn. 

Í vinnu með þolendur eineltis myndi ég nota spuna til að þjálfa einstaklingana í 

samskiptum, læra að lesa í aðstæður og svipbrigði. Góður spunaleikur sem hægt er að 

nota er t.a.m. „kynæsandi, hrollvekjandi, illa lyktandi“ (e. sexy, scary, smelly) sem hægt er 

að útfæra á mun vinalegri hátt s.s. „fyndinn, sorgmæddur, hræddur“. Þessi spunaleikur 

gengur út á að leiðbeinandi tekur þrjá aðila afsíðis og gefur hverjum og einum eitt af 

þessum þremur hlutverkum; einn á að vera fyndinn, annar sorgmæddur og sá þriðji 

hræddur. Þeir eiga síðan að mæta í veislu til fjórða aðilans sem undir lokin þarf að giska á 

hver var hvað. Það kennir nemendum samskipti og að lesa í aðstæður og svipbrigði. Fleiri 

leikir eru til sem hægt væri að nota, til dæmis  samvinnuæfingar, samskipta- og 

félagsfærniæfingar. Þegar lengra er komið er hægt að taka hvern einstakling fyrir sig í 

„heita sætið“ (e. the hot seat) þar sem leiðbeinandi biður hvern einstakling um að búa sér 

til persónu. Því næst spyr leiðbeinandinn og samnemendur hvern einstakling í einu 

nokkurra spurninga til að æfa eintaklinginn í samskiptum og að svara spurningum og/eða 

rökræða við einstaklinginn.   

6.2.2 Grímuleikur 

Grímuleikur er ævafornt leiklistarform. Leiklist vesturhluta heimsins þróaðist út frá 

grískum leiklistarformum þar sem grímur voru notaðar. Í dag eru grímurnar Tragedia 

(drama) og Comedia (gaman) auðkenni leiklistar. Þessar grímur voru notaðar í grískum 

leikritum í kringum 500-300 fyrir Krist. Allir leikarar á þeim tíma, sem þá voru einungis 

karlmenn, notuðust við grímur til að sýna breytingu á skapeðli persónunnar sem þeir léku. 

Grímurnar voru nokkurs konar áskorun fyrir leikarana að túlka tilfinningar og skapeðli 

persónunnar með látbragði og röddu þar sem þeir gátu ekki sýnt nein svipbrigði 

(Anglefire, e.d.). Eðli grímanna er mjög mikilvægt í þeim skilningi að leikarar ná að 

aftengja sig, bæði rýmislega séð og um stundarsakir. Gríman leggur áherslu á tilfærslu 

athafna leikarans eða persónunnar (Petrides, 2009:497). 

Ég get séð fyrir mér að þar sem gríman felur andlit leikarans væri tilvalið að nota 

grímuleikinn í upphafi leikferlis. Gefa einstaklingunum tilfinningu fyrir rýminu sem þeir eru 

í og velja sér þá grímu sem höfðar til þeirra og með látbragði í fyrstu að túlka þá 

tilfinningu sem þeir lesa úr grímunni. Engin túlkun er röng en leiðbeinandi má spyrja hvað 

lá að baki túlkunarinnar.  

 

6.2.3 Upphugsað leiklistarform 

Upphugsað leiklistarform, betur þekkt sem devised leiklistarform,  getur byrjað út frá 

hverju sem er. Það er ákveðið og skilgreint af hópi fólks sem býr til ákveðinn ramma eða 

strúktúr til að kanna og prófa sig áfram með hugmyndir, myndir, þemu eða mismunandi 

örvun svo sem tónlist, texta, hlut, málverk eða hreyfingu. Devised leiklistarform byrjar í 

hópnum meðan á flutningi stendur í stað þess að rótin sé handrit sem einhver annar hefur 

skrifað. Samvinna fólks er umgjörð verksins. Frelsið til að skapa er mikið fyrir þá 

einstaklinga sem taka þátt (Oddey, 2003:1). 

Þetta leiklistarform er tilvalið til þess að efla samvinnu. Hér vinna allir saman að 

skapa eina heild, enginn einn er við stjórnvölinn heldur eru hugmyndir hvers og eins 

teknar gildar og reynt að framkvæma. Það eykur á tjáningu einstaklinganna og 

skoðanamyndun þeirra. Til að byrja með er hægt að nýta devised leiklistarform í litlu mæli 

en það er ekkert því til fyrirstöðu að nota það frá upphafi og þannig móta eina sýningu 

sem yrði svo sett á svið í lok námskeiðsins.  

 

 

6.2.4 Hlutverkaleikir 

Hlutverkaleikir, sem flokkast undir innlifunaraðferðir, eru taldir mikilvægir í 

þroskaferli barns. Barnið vinnur úr eigin reynsluheimi með því að setja sig í spor 

þeirra sem hafa haft áhrif á það. Fyrstu fyrirmyndirnar koma úr daglegu lífi, síðan 

koma steríótýpur eins og Súperman og Batman en síðar þeirra eigin hugmyndir. 

Barnið hefur þannig tækifæri til að takast á við ólík hlutverk og notar bæði eigin 

reynslu og reynsluna af hlutverkaleik til að fást við tilfinningar og læra á 

samfélagið. Í hlutverkaleik speglast gjarnan viðhorf barns til samfélagsins og kröfur 

þess. Í leiknum gerast hlutirnir hér og nú. Skilningur og nám á sér stað þegar 

barnið ræðir um, rifjar upp og tengir þessar aðstæður við raunveruleikann (Anna 

Jeppesen og Ása Helga Ragnarsdóttir, 2006:24).  

Margar gerðir af hlutverkaleikjum eru til og alltaf hægt að koma með nýja leiki. 

Hlutverkaleikir nýtast vel sem ísbrjótar og koma einstaklingunum af stað í leiklistarvinnu. 

Gott er að byrja hvern leiklistartíma á upphitun og svo hlutverkjaleikjum sem fær 

einstaklingana til að kynnast öðrum í hópnum. Gott er að gæta að því að nota 

hlutverkaleiki sem hjálpa þolendum við að efla sjálfstraust sitt.  

 

6.3 Geðleikur (e. Psychodrama) 

Geðleikur er heildræn, styrkleikabyggð sálfræðimeðferð þar sem fólk fær aðstoð við að 

endurleika og kanna ákveðið ástand eða upplifun úr eigin lífi, hvort sem er úr fortíð, nútíð 

eða  framtíð. Atriðin sem eru endurtekin geta verið byggð á ákveðnum atburðum úr lífi 

einstaklingsins svo sem núverandi eða þáverandi samband, óunnið ástand, þráð staða eða 

hlutverk í lífinu eða innri hugsanir og togstreita. Aðferðin er oftast nær notuð í 

hópmeðferð þar sem meðlimir hópsins fara í ákveðin hlutverk eftir þörfum. Að verða vitni 

að og taka þátt í persónulegum atburðum úr lífi hvors annars getur aukið skilning og 

traust meðal meðlima hópsins (Chimera & Baim, 2010:1).  

Geðleikur getur t.a.m. hjálpað fólki að skilja sjálft sig betur og sína sögu, leysa úr 

missi og áföllum, yfirstíga fælni, bæta náin og félagsleg sambönd, tjá og samþætta lokaðar 

hugsanir og tilfinningar, læra nýja færni eða undirbúa þau fyrir framtíðina. Sumir 

meginþættir í meðferðinni byggjast m.a. á hlutverkaskiptum, yfirtöku hlutverka og 

hlutverkaleikjum (Chimera & Baim, 2010:1). 

Geðleikur er fjölhæft meðferðarform og leggur jafna áherslu á hugsanir, tilfinningar, 

líkama og gjörðir. Hún getur verið gagnleg í að hjálpa fólki sem á í erfiðleikum í 

samböndum, sjálfstjórn og félagslegri og tilfinningalegri virkni. Þá hefur psychodrama þótt 

sérstaklega gagnleg við að hjálpa fólki að vinna úr upplifun af óunnum tilfinningum 

varðandi missi, áfalli eða lyndisröskun svo sem kvíða eða þunglyndi (Chimera & Baim, 

2010:2). Þetta meðferðarform nýtist vel þolendum eineltis þar sem einelti getur valdið 

lyndisröskun, áfallastreituröskun og frekari andlegum kvillum. Ekki er þó mælt með því að 

psychodrama sé notað í skólastarfi nema viðkomandi sé lærður í meðferðarforminu, það 

getur hins vegar komið að góðum notum utan skóla þegar um djúpstæðan vanda er að 

ræða. 

    

6.4 Leiklistarmeðferð (e. Dramatherapy) 

Hugtakið leiklistarmeðferð á við um leiklist sem eins konar meðferðartæki, hún er þá 

notuð sem aðstoð við meðferð af hvers konar tagi, persónulegri eða félagslegri aðlögun 

og sem sérstakt form íhlutunar á sálarlegum-, mannlegum- eða  hegðunarbreytingum 

(Jones, 2002:1-5). Í leiklistarmeðferð er það sköpunarferli einstaklingsins sem er þroskað, 

tjáð og rannsakað innan ákveðins ramma meðferðarinnar og áhersla lögð á leiklistarferli 

sem gefur tækifæri á bætta heilsu og breytingu á einstaklingnum (Jones, 2002:5). 

 

6.5 Leiklistarkennsla 

Anna Jeppesen og Ása Helga Ragnarsdóttir (2004:48) segja að leiklist geti verið tvöfalt 

kennslutæki; þ.e. áhrifaríkt tæki fyrir nemendur til að þess að kenna öðrum um leið og 

þeir eru að læra sjálfir. Nemendur fara að spinna leikþátt út frá námsefninu og undirbúa 

leiksýningu með þátttöku og nám annarra nemenda í huga. Þá segja þær að flestar 

námsgreinar innihaldi efni sem hægt væri að færa í leikbúning. Þær bæta við að 

kennsluaðferðir leiklistar geti verið áhrifaríkur kostur þegar unnið er með einelti.  

7 Umræða 

Þolendur eineltis er viðkvæmur hópur og þarf að fara rétt að þeim til að brjóta niður 

þykka varnarveggi sem þeir hafa hlaðið í kringum sig.  

Ég tel að leiklist sé góð leið til að vinna með þolendum eineltis til að byggja þá upp og 

hjálpa þeim í samskipum og vináttumyndun. Þá tel ég að með góðu leiklistarnámskeiði 

sem einblínir á að styrkja einstaklingana í samskiptafærni og þar með að tjá skoðanir og 

rökræðufærni, leiði til aukinnar sjálfsmyndar sem er grundvöllurinn að hæfileikanum að 

eignast vini. Með mismunandi leiklistarformum er hægt að vinna gegn ýmsum hindrunum 

sem þolendur standa frammi fyrir þegar kemur að samskiptum og vinamyndun, s.s. að 

lesa í svipbrigði, vera virkir hlustendur og það samspil samskipta sem þarf til að mynda ný 

tengsl. 

Ég er sammála þeim Önnu Jeppesen og Ásu Helgu Ragnarsdóttur um að leiklist geti 

verið tæki til forvarnar, hún getur einnig verið meðferðarúrræði líkt og fram kemur í kafla 

sex. Þá er ég þeirrar skoðunar að leiklist eigi heima í skólakerfi landsins, bæði í grunn- og 

framhaldsskóla þar sem grunnurinn að leiklist er samskipti og samvinna. Áhugaleikfélög 

landsins þurfa að vera duglegri að bjóða upp á leiklistarnámskeið sem hæfa þolendum 

eineltis sem og öðrum börnum og unglingum sem á einhvern hátt finna sig ekki í 

jafningjahópum.  

Mín hugmynd að leiklistarnámskeiði fyrir þolendur eineltis er sex vikna æfingaferli 

fyrir litla hópa með um það bil sex til tíu einstaklingum. Mikilvægt er að hafa slétta tölu til 

að minnka möguleikann á að einhver verði útundan. Á námskeiðinu væri farið yfir 

mismunandi tækni leiklistar til að efla samskiptafærni. Eins og fram hefur komið felur 

leiklistin í sér samvinnu, hún ýtir undir að þeir sem sækja námskeiðið þurfi að eiga í 

samskiptum við aðra til að ná tökum á „námsefninu“. Ég get séð fyrir mér að gott væri að 

vera í samstarfi við leikfélag þar sem það býður upp á nógu gott rými fyrir námskeiðið. Þá 

er hægt í framhaldi af námskeiðinu væri hægt að fara í æfingar á leikriti til uppsetningar. 

Þar væri þá opnað fyrir aðra að koma inn í hópinn t.a.m. félaga leikfélagsins. Það myndi 

stækka þann lokaða hóp þeirra sem voru á námskeiðinu og auka  þjálfun einstaklinganna 

við að mynda tengsl við nýja aðila.  

Lokaverkefni þetta leggur vonandi grunn að möguleikum til frekari rannsókna á þessu 

sviði sem og möguleikum á að nota kennsluaðferðir leiklistar þegar vinna á með 

einieltismál. 

8 Lokaorð 

Einelti getur haft gríðarleg áhrif á þolendur þess, svo slæm stundum að einstaklingar sjá 

oft ekki aðra leið út en að svipta sig lífi. Með tilkomu netsins, snjallsíma og spjaldtölva 

ásamt öllum þeim smáforritum sem eiga að auka á samskipti hefur einelti tekið stökk í 

neikvæða átt, líkt og rannsókn Slonje o.fl. sýnir fram á. Einstaklingar eru óvarðir fyrir 

árásum jafningjahópa á þessum miðlum þar sem í flestum tilfellum er nafnleynd í boði 

fyrir gerendur. Þolendur eru ekki lengur einungis að forðast að fara ákveðna leið í og úr 

skóla eða að sleppa því að fara í samkvæmi þar sem þeir eiga á  hættu að vera teknir fyrir 

af gerendum, heldur koma árásirnar úr öllum áttum um leið og kveikt er á tölvu, síma eða 

samskiptasmáforritum. Þeir sem ólust upp án þessarar nýju tækni og urðu fyrir einelti 

geta verið fegnir því að hafa ekki þurft að glíma við neteinelti.  

Ég tel að leiklist geti haft sterk jákvæð áhrif á þolendur eineltis ef haldið er rétt á 

spöðum. Hún býður upp á margar mismunandi leiðir til að efla samskiptahæfni 

einstaklings, efla sjálfsmynd og sjálfsálit sem þolendur eineltis þurfa til að eiga í eðlilegum, 

jákvæðum og heiðarlegum samskiptum við aðra. Leiklist getur eflt einstaklinginn í 

tjáningu, rökræðum, að þekkja tilfinningar og eflt hæfileikann í að tjá þær sem og hjálpað 

þeim við að koma skoðunum sínum á framfæri og auka samvinnufærni. Ég tel að leiklistin 

geti verið gagnlegt og gott tæki í samskipta- og vináttuþjálfun.  

Á undanförnum árum hefur orðið töluverð vitundarvakning í tengslum við einelti. 

Umræðan í samfélaginu er orðin meiri og fólk hefur öðlast víðtækari þekkingu um einelti 

og afleiðingar þess. Enn má þó gera betur því einelti er atferli sem þarf að uppræta. 

 



39 

Heimildaskrá 

 

Anglefire. (e.d.). The history of the Janus masks. Sótt af http://www.angelfire.com/ 
art/masks/maskhistory.html  

 

Anna Jeppesen og Ása Helga Ragnarsdóttir. (2004). Leiklist í kennslu: Handbók fyrir 
kennara. Kópavogur: Námsgagnastofnun 

 

Arsenault, L., Bowes, L. & Shakoor, S. (2010). Bullying victimization in youths and mental 
health problems: ‘Much ado about nothing’?. Psychological Medicine. (40)5. Sótt af 
http://search.proquest.com/docview/204503971?OpenUrlRefId=info:xri/sid:primo&a
ccountid=135701 

 

Anxiety and depression association of America. (e.d). Body Dysmorphic Disorder (BDD). 
Sótt af http://www.adaa.org/understanding-anxiety/related-illnesses/other-related-
conditions/body-dysmorphic-disorder-bdd 

 

Álfheiður Steinþórsdóttir og Guðfinna Eydal. (2003). Barnasálfræði. Frá fæðingu til 
unglingsára. Reykjavík: Mál og menning. 

 

Bond, L., Carlin J. B., Thomas, L., Rubin, K. &  Patton, G. (2001). Does bullying cause 
emotional problems? A prospective study of young teenagers. British Medical Journal 
323(7311) 480-4. Sótt af http://search.proquest.com/docview/204024596?rfr_id= 
info%3Axri%2Fsid%3Aprimo 

 

Cambron, M. J., Acitelli, L. K. & Steinberg, L. (2010). When friends make you blue: The role 
of friendship contingent self-esteem in predicting self-esteem and drepressive 
symptoms. Personality and social psychology bulletin, 36(3), 384-397. Sótt af 
http://psp.sagepub.com/content/36/3/384.full.pdf+html 

 

Chimera, C. & Baim, C. (2010). Introduction to psychodrama. Workshop for IASA 
conference. Sótt af http://www.iasa-dmm.org/images/uploads/Chip%20Chimera% 
20and%20Clark%20Baim%20WorkshoW%20on%20Psychodrama.pdf  

 

Clampitt, P. G. (2005). Communicating for Managerial Effectiveness. California: Sage. 

 

http://search.proquest.com/docview/204503971?OpenUrlRefId=info:xri/sid:primo&accountid=135701
http://search.proquest.com/docview/204503971?OpenUrlRefId=info:xri/sid:primo&accountid=135701
http://search.proquest.com/docview/204024596?rfr_id=%20info%3Axri%2Fsid%3Aprimo
http://search.proquest.com/docview/204024596?rfr_id=%20info%3Axri%2Fsid%3Aprimo
http://www.iasa-dmm.org/images/uploads/Chip%20Chimera%25


40 

Dixon, T. & O‘Hara, M. (e.d.). Communication skills [handbók]. Sótt af 
http://cw.routledge.com/textbooks/9780415537902/data/learning/11_Communicati
on%20SkilSk.pdf  

 

Erla Kristjánsdóttir, Jóhann Ingi Gunnarsson og Sæmundur Hafsteinsson. (2004). Lífsleikni: 
sjálfstraust, sjálfsagi og samkennd. Reykjavík: Námsgagnastofnun. 

 

Flora, C. (2013). Friendfluence: Surprising ways friends makes us who we are. New York: 
Doubleday 

 

Griffin, E. A. (2012). A first look at communication theory. New York: McGraw-Hill 

 

Guðjón Ólafsson. (1996). Einelti. Reykjavík: Hf. Uppi. 

 

Hartley-Brewer, E. (2009). Making friends: A guide to understanding and nurturing your 
child‘s friendships. Philadelphia: Da Capo Press 

 

Haukur Ingi Jónasson og Helgi Þór Ingason. (2012). Samskiptafærni: samskipti, hópar og 
teymisvinna. Reykjavík: JPV Útgáfa. 

 

Hodges, E. V. E. og Perry, D. G. (1996). Victims of peer abuse: An overview. Journal of 
emotional and behavioural problems 5, 23-28. Sótt af https://www.researchgate.net 
/publication/234606772_Victims_of_Peer_Abuse_An_Overview  

 

Idsoe, T., Dyregrov, A. & Cosmovici Idsoe, E. (2012). Bullying and PTSD symptoms. Journal 
of Abnormal Child Psychology 40(6) 901-911. Sótt af http://link.springer.com/article/ 
10.1007/s10802-012-9620-0  

 

Jones, P. (2002). Drama as therapy: Theater as living. Hove og New York: Brunner-
Routledge 

  

http://link.springer.com/article/%2010.1007/s10802-012-9620-0
http://link.springer.com/article/%2010.1007/s10802-012-9620-0


41 

Kelly, E. V., Newton, N. C., Stapinski, L. A., Slade, T., Barrett, E.L., Conrod, P.J. & Teeson, 
M. (2015). Suicidality, internalizing problems and externalizing problems among 
adolescent bullies, victims and bully-victims. Preventive Medicine 73(0) 100-105.  
Sótt af http://www.sciencedirect.com/science/article/pii/S0091743515000225 

 

Killen, M., Mulvey, K. M. & Hitti, A. (2013). Social exclusion in childhood: A developmental 
intergroup perspective. Child Development 84(3), 772-790. Sótt af 
http://onlinelibrary. wiley.com/doi/10.1111/cdev.12012/epdf  

 

Laugeson, E. A. (2013). The science of making friends: Helping socially challenging teens 
and young adults. San Francisco: Jossey-Bass 

 

Leep, J. (2008). Theatrical Improvisation: Short form, long form and sketch-based improv. 
New York: Palgrave McMillian.  

 

Mennta- og menningarmálaráðuneyti. (2013). Aðalnámskrá grunnskóla: Greinasvið. 
Reykjavík: Mennta- og menningarmálaráðuneyti 

 

Nicholson, H. (2000). Teaching drama 11-18. London og New York: Continuum 

 

Oddey, A. (2003). Devising theater: A practical and theoretical handbook. London og New 
York: Routledge. 

 

Olweus, D. (2005). Einelti meðal barna og unglinga. Ráðleggingar til foreldra. Þorlákur H. 
Helgason staðfærði. Reykjavík: Olweusaráætlun gegn einelti 

 

Petrides, A. K. (2009). Verbalizing/visualizing: Theatrical masks and the Greek epigram. 
Classical Quarterly 59(2). Sótt af http://search.proquest.com/docview/201643644/ 
fulltextPDF/DE1AF65D5BA84885PQ/1?accountid=135892  

  

http://www.sciencedirect.com/science/article/pii/S0091743515000225


42 

Rubin, K. & Barstead, M. (2014). Gender differences in child and adolescent social 
withdrawal: A commentary. Sex Roles 70(7-8), 274-284. Sótt af http://search. 
proquest.com/docview/1524245985/fulltextPDF/270DA62EFCF047F1PQ/1?accountid
=135701  

 

Slonje, R. og Smith, P. K. (2008). Personality and social sciences. Cyberbullying: Another 
main type of bullying? Scandinavian journal of psychology, 49(2), 147-154. Sótt af 
http://web.a.ebscohost.com/ehost/pdfviewer/pdfviewer?sid=d6b8fd00-97bc-490f-
b9b6-d342c18e875c%40sessionmgr4001&vid=1&hid=4214 

 

Terrell, J. A. (2015). A talent for friendship: Rediscovery of a remarkable trait. New York: 
Oxford University Press. 

 

Turner, M. G., Exum, M. L., Brame, R. & Holt, T. J. (2013). Bullying victimization and 
adolescent mental health: General and typological effects across sex. Journal of 
Criminal Justice 41(1) 53-59. Sótt af http://www.sciencedirect.com/science/ 
article/pii/S0047235212001468  

 

Vísindavefurinn. (e.d.) Hvað er áfallastreita, hvernig fá menn hana og geta geðraskanir 
fylgt henni?. Sótt af http://www.visindavefur.is/svar.php?id=5191  

 

Webb, H. J., Zimmer-Gembeck, M. J., Mastro, S., Farrell, L. J., Waters. A. M. & Lavell, C. H. 
(2015). Young adolescnts‘ body dysmorphic symptoms: associations with same- and 
cross-sex peer teasing via appearance based rejection sensitivity. Journal of Abnormal 
Child Psychology, 43(6), 1161-1173. Sótt af http://link.springer.com/article/10.1007/ 
s10802-014-9971-9  

 

 

http://web.a.ebscohost.com/ehost/pdfviewer/pdfviewer?sid=d6b8fd00-97bc-490f-b9b6-d342c18e875c%40sessionmgr4001&vid=1&hid=4214
http://web.a.ebscohost.com/ehost/pdfviewer/pdfviewer?sid=d6b8fd00-97bc-490f-b9b6-d342c18e875c%40sessionmgr4001&vid=1&hid=4214
http://www.sciencedirect.com/science/%20article/pii/S0047235212001468
http://www.sciencedirect.com/science/%20article/pii/S0047235212001468
http://www.visindavefur.is/svar.php?id=5191
http://link.springer.com/article/10.1007/%20s10802-014-9971-9
http://link.springer.com/article/10.1007/%20s10802-014-9971-9

